
Milli Məclisin sədri Sahibə Qafarova 
Qırğızıstan parlamentinin sədri ilə görüşüb

Səfər çərçivəsində Milli Məclisin 
sədri Sahibə Qafarova aprelin 15-də 
Qırğızıstan Joqorku Keneşinin (par-
lamentinin) sədri Talant Mamıtovla 
görüşüb.

Milli Məclisin sədri görüşdən 
məmnunluğunu ifadə edərək bildirib 
ki, bu qəbildən olan görüşlər iki ölkə 
arasında münasibətlərin inkişafına 
müsbət töhfə verir. O qeyd edib ki, 
münasibətlərimizin möhkəmlənməsində 
dövlət başçılarımızın görüşləri və 
qarşılıqlı səfərləri xüsusi rol oyna-
yır. Ölkələrimiz arasında imzalanmış 
sənədlər münasibətlərimizin hüquqi 
bazasını təşkil edir. 

Görüşdə məlumat verilib ki, bu 
gün Azərbaycanda müxtəlif siyasi və 
iqtisadi islahatlar uğurla həyata keçirilir. 
Böyük transmilli layihələr, neft və qaz 
boru kəmərlərinin inşası ölkəmizin, o 
cümlədən, tərəfdaş dövlətlərin inkişafı 
üçün mühüm imkanlar yaradır. Eyni 
zamanda, Böyük İpək yolunun bərpası 
həm Azərbaycan, həm də bu strateji 
yolun üzərində yerləşən ölkələr üçün 
çox böyük əhəmiyyətə malikdir. 

Azərbaycan-Qırğızıstan 

parlamentlərarası münasibətlərinə 
toxunan Milli Məclisin sədri hər iki 
ölkənin qanunvericilik orqanında 
fəaliyyət göstərən dostluq qruplarının 
rolunu qeyd edib, beynəlxalq parlament 
təşkilatlarında uğurla həyata keçirilən 
əməkdaşlığın önəmini vurğulayıb. 
Bildirib ki, Joqorku Keneş Milli Məclisin 
əməkdaşlıq memorandumu imzaladığı 
parlamentlərdən biridir. 

Söhbət zamanı Milli Məclisin sədri 
Sahibə Qafarova 44 günlük Vətən 
müharibəsi nəticəsində Azərbaycanın 
BMT-nin qətnamələrini yerinə 
yetirərək torpaqlarını işğaldan azad 
etdiyini söyləyib, hazırda münaqişənin 
geridə qaldığını və ölkəmiz üçün 
yeni bir mərhələnin - quruculuq və 
yenidənqurma dövrünün başladığını 
qeyd edib.

Qırğızıstan parlamentinin sədri 
Talant Mamıtov ölkəsinin Azərbaycanla 
əlaqələrin inkişafına böyük önəm ver-
diyini, bu münasibətlərin dərinləşməsi 
üçün yaxşı şəraitin olduğunu söyləyib. 

Bildirilib ki, parlamentlər səviyyəsində 
münasibətlərimizin inkişafı həyatın digər 
sahələrində əməkdaşlığımızın daha da 
dərinləşməsinə xidmət edir. Deputat-
larımızın mütəmadi görüşləri, müxtəlif 
beynəlxalq platformalarda birgə iştirakı 
ümumi mənafelərə xidmət edir.

O, Azərbaycanın qlobal pandemi-
yaya – koronavirusa qarşı mübarizədə 
ölkəsinə göstərdiyi dəstəyə görə 
minnətdarlığını bildirib. 

Sonra Talant Mamıtov Qırğızıstanda 
keçirilən referendumun nəticələri haq-
qında məlumat verərək, bu ümumxalq 
səsverməsinin ölkəsinin gələcək inkişaf 
tarixində mühüm rol oynayacağını vur-
ğulayıb. 

Görüşdə tərəfləri maraqlandı-
ran digər məsələlər barədə də fikir 
mübadiləsi aparılıb.

Fəridə ABDULLAYEVA, 
AZƏRTAC-ın xüsusi müxbiri

Sankt-Peterburq

YAP Mərkəzi Aparatında partiyanın 
Veteranlar Şurasının üzvü Ədalət Fərəcovun 
85 illik yubileyi münasibətilə görüş keçirilib

Partiyadan AZƏRTAC-a bildiriblər 
ki, Yeni Azərbaycan Partiyası sədrinin 
müavini – Mərkəzi Aparatın rəhbəri 
Tahir Budaqov yubilyarı doğum günü 
münasibətilə təbrik edərək, ona 
möhkəm cansağlığı, ictimai-siyasi 
fəaliyyətində yeni-yeni uğurlar arzulayıb.

Yubilyarın elmi yaradıcılığı və 
siyasi fəaliyyətindən bəhs edən Tahir 
Budaqov qeyd edib ki, Azərbaycanda 
biologiya elminin inkişafında xüsusi 
xidmətləri olmuş dəyərli alim, profes-
sor Ədalət Fərəcov gənc nəslin təlim-
tərbiyə irsinin formalaşmasında da 
dəsti-xətti ilə seçilən görkəmli ziyalılar-
dandır. Ədalət Fərəcov, eyni zamanda, 

ölkəmizin ictimai-siyasi həyatında, 
ümummilli məsələlərə münasibətdə əsl 
vətəndaş və ziyalı mövqeyi ilə seçilib, 
Azərbaycanı üzləşdiyi dərin böhran 
vəziyyətindən xilas etmək naminə ulu 
öndər Heydər Əliyevə tarixi müraciət 
edən “91-lər”dən biri olub. Ədalət 
Fərəcov Azərbaycan Respublikası Pre-
zidentinin fərdi təqaüdünə layiq görülüb, 
Yeni Azərbaycan Partiyasının yaran-
masının 25 illik yubileyi münasibətilə 
“Tərəqqi” medalı ilə təltif olunub. 

Qeyd edilib ki, professor Ədalət 
Fərəcov zəngin və şərəfli həyat yolu 
boyunca bir ziyalı kimi üzərinə düşən 
vəzifəni layiqincə yerinə yetirib, bu gün 

də Yeni Azərbaycan Partiyasının Vete-
ranlar Şurasının üzvü kimi ictimai-siyasi 
fəaliyyətini uğurla davam etdirir.

Yubilyarı doğum günü münasibətilə 
təbrik edən YAP-ın Veteranlar Şura-
sının sədri, partiyanın İdarə Heyətinin 
üzvü Arif Rəhimzadə professor Ədalət 
Fərəcovu hər zaman öz sözü və 
dəyişməz mövqeyi olan vətəndaş kimi 
xarakterizə edib. 

Yeni Azərbaycan Partiyasının 
Mərkəzi Aparatı tərəfindən göstərilən 
diqqətə və ünvanına deyilən xoş sözlərə 
görə təşəkkürünü bildirən Ədalət 
Fərəcov partiyanın VII Qurultayında 
ona göstərilən yüksək etimada görə 
Azərbaycan Respublikasının Preziden-
ti, Yeni Azərbaycan Partiyasının sədri 
İlham Əliyevə dərin minnətdarlığını ifadə 
edib, Azərbaycanın bundan sonra daha 
da inkişafı naminə səy və bacarığını 
əsirgəməyəcəyini bildirib.

YAP Gənclər Birliyinin üzvləri ümummilli lider 
Heydər Əliyevin məzarını ziyarət ediblər

�� Yeni Azərbaycan Partiyası (YAP) Gənclər Birliyinin üzvləri 
aprelin 15-də Fəxri xiyabanda müasir müstəqil dövlətimizin memarı 
və qurucusu, xalqımızın ümummilli lideri Heydər Əliyevin xatirəsini 
yad edib, məzarı önünə əklil və gül dəstələri qoyublar.

Görkəmli oftalmoloq-alim, akademik 
Zərifə xanım Əliyevanın da xatirəsi anı-
lıb, məzarı üzərinə tər güllər düzülüb.

Yeni Azərbaycan Partiyasının Mərkəzi Aparatında partiyanın 
Veteranlar Şurasının üzvü, professor Ədalət Fərəcovun 85 illik 
yubileyi münasibətilə görüş keçirilib. 

Milli Məclisin sədri Sahibə 
Qafarovanın başçılığı ilə 
parlament nümayəndə 
heyəti Müstəqil Dövlətlər 
Birliyi Parlamentlərarası 
Assambleyasının (MDB PA) 
yaz sessiyasında iştirak 
etmək üçün Rusiyanın Sankt-
Peterburq şəhərində səfərdədir. 

Azərbaycan Respublikası Nazirlər Kabinetinin Qərarı
№ 95 										                Bakı şəhəri, 14 aprel 2021-ci il 

“Azərbaycan Respublikasının vahid büdcə təsnifatının təsdiq 
edilməsi barədə” Azərbaycan Respublikası Nazirlər Kabinetinin 
2018-ci il 11 oktyabr tarixli 440 nömrəli Qərarında dəyişiklik 
edilməsi haqqında

Azərbaycan Respublikası Konstitusiyasının 119-cu maddəsinin 
səkkizinci abzasını rəhbər tutaraq, Azərbaycan Respublikasının Nazirlər 
Kabineti qərara alır:

 “Azərbaycan Respublikasının vahid büdcə təsnifatının təsdiq 
edilməsi barədə” Azərbaycan Respublikası Nazirlər Kabinetinin 2018-ci 
il 11 oktyabr tarixli 440 nömrəli Qərarı (Azərbaycan Respublikasının 
Qanunvericilik Toplusu, 2018, № 10, maddə 2155; 2019, № 3, maddələr 
528, 534, 544, 563, 566, 568, № 4, maddə 753, № 5, maddələr 935, 
945, 971, № 7, maddə 1325, № 8, maddə 1475, № 10, maddə 1677,  
№ 11, maddə 1878, № 12, maddələr 2091, 2095; 2020, № 3, maddə 
344, № 4, maddə 479, № 5, maddə 643, № 6, maddə 784, № 8, maddə 
1134, № 9, maddə 1222, № 10, maddə 1273, № 11, maddələr 1403, 
1408, № 12 (V kitab), maddələr 1589, 1597; Azərbaycan Respublikası 
Nazirlər Kabinetinin 2021-ci il 16 fevral tarixli 38 nömrəli, 5 mart 
tarixli 59 nömrəli, 16 mart tarixli 69 nömrəli, 19 mart tarixli 74 
nömrəli, 31 mart tarixli 81 və 83 nömrəli qərarları) ilə təsdiq edilmiş 
“Azərbaycan Respublikasının büdcə gəlirlərinin təsnifatı”nda aşağıdakı 
dəyişikliklər edilsin:

1. Aşağıdakı məzmunda “1.4.1.9.0.0” paraqraf əlavə edilsin:

1 4 1 9 0 0 Dövlət borcu və zəmanəti üzrə 
öhdəliklərinTəminat Fondundan transfert

2. “Azərbaycan Respublikasının büdcə gəlirlərinin təsnifatına əlavə” 
üzrə:

2.1. 1.4.1-ci yarımbəndin ikinci cümləsi aşağıdakı redaksiyada 
verilsin:

“Bu gəlirlər faizlərdən, dividendlərdən, dövlət mülkiyyətində 
olan müəssisələrin mənfəətindən ayırmalardan, Mərkəzi Bankın 
mənfəətindən ayırmalar, Dövlət Neft Fondundan daxilolmalar, sığorta 
təşkilatlarından ayırmalar, icarə haqqı, sərbəst qalıq vəsaitlərinin 
idarə edilməsindən daxilolmalar və Dövlət borcu və zəmanəti üzrə 
öhdəliklərin Təminat Fondundan transfert üzrə daxilolmalardan 
ibarətdir.”;

2.2. aşağıdakı məzmunda 1.4.1.8-ci və 1.4.1.9-cu yarımbəndlər 
əlavə edilsin:

“1.4.1.8. Sərbəst qalıq vəsaitlərinin idarə edilməsindən daxilolmalar 
dedikdə, sərbəst qalıq vəsaitlərinin idarə edilməsi və ya etibarlı 
idarəetməyə verilməsindən dövlət büdcəsinə daxil olan vəsaitlər nəzərdə 
tutulur.

1.4.1.9. Dövlət borcu və zəmanəti üzrə öhdəliklərin Təminat 
Fondundan transfert dedikdə, Azərbaycan Respublikasının dövlət 
borcuna xidmət xərclərinin müvafiq büdcə ili üçün dövlət büdcəsində 
nəzərdə tutulandan artıq olan hissəsinin və dövlət zəmanəti üzrə 
öhdəliklərin yerinə yetirilməsini təmin etmək üçün Azərbaycan 
Respublikasının dövlət büdcəsinin tərkibində məqsədli büdcə fondu 
kimi yaradılan Təminat Fondundan daxilolmalar nəzərdə tutulur.”

Əli ƏSƏDOV 
Azərbaycan Respublikasının Baş naziri

Milli Məclisin sədri: Azərbaycanla Özbəkistan arasında 
əməkdaşlıq bütün sahələrdə uğurla inkişaf edir

�� Azərbaycanla Özbəkistan arasında əməkdaşlıq bütün sahələrdə uğurla 
inkişaf edir. Bunu Milli Məclisin sədri Sahibə Qafarova Özbəkistan Ali Məclisi 
Senatının sədri Tənzilə Narbayeva ilə Sankt-Peterburqda keçirilən görüşdə 
söyləyib.

Görüşdə Sahibə Qafarova iki 
ölkə arasında münasibətlərin yüksək 
səviyyədə olduğunu qeyd edərək bil-
dirib ki, dövlətlərimiz arasında imza-
lanmış sənədlər əməkdaşlığımızın 
möhkəm hüquqi bazasını təşkil edir. Milli 
Məclisin sədri münasibətlərimizin hazır-
kı yüksək səviyyəyə çatmasında ölkə 
prezidentlərinin qarşılıqlı səfərlərinin, 

aparılan danışıqların əhəmiyyətli rol oyna-
dığını vurğulayıb.

Parlamentin sədri Sahibə Qafa-
rova Dağlıq Qarabağ münaqişəsinin 
Azərbaycan üçün geridə qaldığını, 44 gün 
davam edən Vətən müharibəsində Prezi-
dent, müzəffər Ali Baş Komandan İlham 
Əliyevin rəhbərliyi ilə silahlı qüvvələrimizin 
30 il işğal altında qalmış torpaqlarımızı 

azad etdiyini vurğulayıb. Azad olun-
muş ərazilərdə aparılan quruculuq işləri 
barədə məlumat verən Milli Məclisin sədri 
təəssüflə bildirib ki, Ermənistan bütün 
çağırışlara baxmayaraq, beynəlxalq huma-
nitar hüququn prinsiplərini kobud şəkildə 
pozaraq minalanmış ərazilərin xəritələrini 
Azərbaycan tərəfinə verməkdən imtina 
edir. O, beynəlxalq ictimaiyyəti bu məsələ 
ilə bağlı öz mövqeyini ortaya qoymağa 
çağırıb.

Sədr Sahibə Qafarova ölkəmizdə pan-
demiya ilə mübarizə sahəsində görülən 
işlər barədə həmsöhbətinə məlumat verib.

Özbəkistan Ali Məclisi Senatının 
sədri Tənzilə Narbayeva Azərbaycan-
Özbəkistan münasibətlərinin inkişafında 
parlamentlərin rolunu vurğulayıb, 2013-cü 
ildə Azərbaycana səfərini məmnunluqla 
xatırlayıb. T.Narbayeva Azərbaycan 
və Özbəkistan regionları arasında 
əməkdaşlığın genişləndirilməsinin vacibli-
yini də diqqətə çatdırıb.

Görüşdə qarşılıqlı maraq doğuran digər 
məsələlər ətrafında fikir mübadiləsi aparılıb.

Fəridə ABDULLAYEVA, 
AZƏRTAC-ın xüsusi müxbiri

Sankt-Peterburq

Milli Məclisin sədri Sankt-Peterburqda 
beynəlxalq konfransda çıxış edib

�� Sankt-Peterburqda 
səfərdə olan Milli Məclisin 
sədri Sahibə Qafarova 
Müstəqil Dövlətlər 
Birliyi Parlamentlərarası 
Assambleyanın (MDB PA) 
təşəbbüsü ilə AŞPA, ATƏT 
PA, Aralıq dənizi Parlament 
Assambleyası və BMT-nin 
Terrorla Mübarizə İdarəsi 
tərəfindən birgə təşkil olunan 
“COVID-19 pandemiyası 
şəraitində  qlobal çağırışlar 
və təhdidlər. Terrorizm 
və şiddətli ekstremizm” 
mövzusunda beynəlxalq 
konfransda iştirak edib.

Tədbirdə çıxış edən 
Azərbaycan parlamentinin sədri 
Sahibə Qafarova, əvvəlcə, korona-
virus pandemiyası şəraitində də 
aktuallığını qoruyan terrorizm və 
şiddətli ekstremizm probleminə 
həsr olunmuş beynəlxalq kon-
fransın keçirilməsinə görə MDB 
PA-nın və digər təşkilatların 
rəhbərliyinə minnətdarlığını ifadə 
edib.

Milli Məclisin sədri hazırda 
bütün dünya ictimaiyyətinin 
səylərinin yeni infeksiyaya 
qarşı mübarizə kimi mürəkkəb 
problemin aradan qaldırılması-
na səfərbər olunduğuna diqqət 
çəkərək vurğulayıb ki, XXI əsrin 
qlobal təhdid və çağırışlarının iq-
lim dəyişikliyi, silahlı qarşıdurma-
lar, şiddətli ekstremizm, terrorizm 
və onun kiberterrorizm, bioter-
rorizm kimi təhlükəli növləri 
COVID-19-un yayıldığı şəraitdə 
çox böyük təhlükə mənbəyidir. 

Sahibə Qafarova beynəlxalq 
konfransın iştirakçılarının 
nəzərinə çatdırıb ki, Azərbaycan 
pandemiyanın ilk günlərindən 
etibarən yeni koronavirus infek-
siyasına qarşı mübarizənin ön 
cərgəsində olub, Ümumdünya 
Səhiyyə Təşkilatına 10 milyon 
dollar məbləğində maliyyə yardı-
mı göstərib, həmçinin  dünyanın 
30-dan çox ölkəsinə yeni növ 
koronavirusun qarşısının alınması 
üçün müxtəlif vasitələrlə humani-
tar yardımlar edib. Azərbaycanın 
təşəbbüsü ilə BMT Baş Assamble-
yasının koronavirusla mübarizəyə 
həsr olunmuş Xüsusi Sessiyası 
keçirilib.

Milli Məclisin sədri bil-
dirib ki, dünya dövlətlərinin 

diqqətinin son illərdə ən ciddi 
böhrana səbəb olan pande-
miyaya yönəlməsinə baxma-
yaraq, terrorizmə və şiddətli 
ekstremizmə qarşı mübarizə 
qlobal gündəmin ən aktual 
məsələlərindən biri olaraq qalır. 
Sahibə Qafarova əmin olduğunu 
bildirib ki, terrorizmə və şiddətli 
ekstremizmə qarşı mübarizənin 
vacib istiqamətlərindən biri silahlı 
münaqişələrin nizamlanmasıdır. 

Milli Məclisin sədri konfrans 
iştirakçılarının diqqətinə çatdırıb 
ki, pandemiya fonunda dünya 
ölkələrinin koronavirusla bağlı ya-
ranmış vəziyyətdən çıxış yolu ax-
tarmaq üçün birləşməyə başladığı 
dövrdə beynəlxalq ictimaiyyətin 
bütün dünyada atəşkəs çağırışları 
etməsinə baxmayaraq, Ermənistan 
ötən ilin yayında və sentyabrında 
yenidən Azərbaycana qarşı hərbi 
təxribatlara əl ataraq, yeni ərazilər 
işğal etməyə cəhd göstərdi. 
Şəhərlərimiz, kəndlərimiz, hərbi 
mövqelərimiz artilleriya atəşinə, 
ballistik raketlərdən bombardma-
na məruz qaldı, bu da hərbçilər 
və mülki əhali arasında böyük 
itkilərə səbəb oldu.

Azərbaycan parlamentinin 
sədri məlumat verib ki, həmin 
dövrdə Ermənistan tərəfindən pla-
netin müxtəlif guşələrindən olan 
terrorçular – Suriyadan, Livandan, 
hətta Avropa dövlətlərindən etnik 
ermənilər münaqişə zonasına 
gətirildilər.

Milli Məclisin sədri xa-
tırladıb ki, 44 günlük Vətən 
müharibəsində Azərbaycan 
düşmənə layiqli cavab ver-
di, ədaləti və ölkəmizin ərazi 

bütövlüyünü bərpa etdi. Biz işğal 
olunmuş ərazilərimizi təxribatçı 
qruplardan, silahlı dəstələrdən, 
terrorçulardan təmizləməyə nail 
olduq. BMT Təhlükəsizlik Şura-
sının 27 il kağız üzərində qalan 
və təəssüf ki, yerinə yetirilməsi 
mexanizmi istifadə olunmayan 4 
qətnaməsini faktiki olaraq özümüz 
yerinə yetirdik. Keçən il noyab-
rın 10-da Azərbaycan və Rusiya 
prezidentləri ilə Ermənistanın baş 
naziri arasında üçtərəfli Bəyanat 
imzalandı. 

Sahibə Qafarova konfrans 
iştirakçılarına məlumat verib ki, 
hazırda işğaldan azad olunmuş 
ərazilərdə minalardan təmizləmə 
işləri aparılır. Bununla belə, 
Ermənistan tərəfi növbəti dəfə 
beynəlxalq humanitar hüququn 
prinsiplərini pozaraq minalanmış 
ərazilərin xəritəsini verməkdən 
imtina edir. Minaların partlaması 
nəticəsində həm hərbçilər, həm 
də mülki şəxslər həlak olublar. 
Əgər Ermənistan minalanmış 
ərazilərin xəritələrini təqdim 
etsəydi, - beynəlxalq hüquqa 
uyğun olaraq o, bunu etməli idi, 
- müharibədən sonrakı dövrdə bu 
itkilər olmaya bilərdi. Bununla  
əlaqədar Azərbaycan beynəlxalq 
təşkilatlara müraciət edib. Sahibə 
Qafarova beynəlxalq təşkilatları 
bu məsələdə Ermənistana təsir 
göstərməyə çağırıb.  

Konfransda daha bir mühüm 
məsələyə də diqqət yönəldən 
parlamentin sədri bildirib ki, 
beynəlxalq sabitliyi zəiflədən 
amilləri aradan qaldırmaq, 
terrorizm və şiddətli ekstre-
mizm risklərinin qarşısını almaq 

üçün bütünlükdə beynəlxalq 
ictimaiyyət tərəfindən yeni strateji 
kursun işlənib hazırlanması vacib-
dir. Həmin kurs ikili standartları 
istisna etməli, bəzi dövlətlərin 
beynəlxalq hüququn təməl 
prinsipləri və normaları ilə açıq 
ziddiyyət təşkil edən, həmçinin 
beynəlxalq təhlükəsizliyi və 
digər dövlətlərin suverenliyini 
təhlükə altında qoyan metod 
və vasitələrdən istifadə etmək 
cəhdlərini əngəlləməlidir. 

Terrorizmə qarşı mübarizənin 
mühüm aspektlərindən bəhs 
edən Milli Məclisin sədri Sahibə 
Qafarova deyib ki, ekstremizmə 
və terrorizmə qətiyyətlə “yox” 
deyərək biz cəmiyyətlərimizdə 
dözümlülük, sülhsevərlik, tole-
rantlıq kimi dəyərlərin təbliğinə 
xüsusi diqqət yetirməliyik. Axı, 
ayrı-seçkilik, ksenofobiya, antise-
mitizm kimi təhlükəli meyllərin 
bəşər tarixində qlobal fəlakətlərə 
səbəb olduğu hamımıza yaxşı 
məlumdur.

Çıxışının sonunda terrorizmə 
və ekstremizmə qarşı mübarizədə 
hüquq normaları və qanunvericilik 
aktları yaradan parlamentarilərin 
töhfəsinin mühüm əhəmiyyətini 
qeyd edən Sahibə Qafarova 
hazırkı konfransda terrorizm 
və ekstremizmlə mübarizə 
məsələlərinin müzakirəsinə 
yaradılan imkanı müsbət 
qiymətləndirib, konfrans iştirakçı-
larına uğurlar diləyib.

Fəridə ABDULLAYEVA, 
AZƏRTAC-ın xüsusi 

müxbiri
Sankt-Peterburq

USER 2
Машинописный текст

USER 2
Машинописный текст

USER 2
Машинописный текст
Xalq qəzeti 2021.- 14 aprel.- S.4.

USER 2
Машинописный текст




